
MOĆ MEDIJA ILI MEDIJI MOĆI

Predizborna retorika Općih izbora u BiH 2010. godine

POWER OF THE MEDIA OR MEDIA OF POWER

Pre-Election Rhetorics of Bosnia and Herzegovina General Elections 2010

Sažetak
Bosna i Hercegovina, kao postkonfliktna i tranzicijska zemlja sa sui generis političkim sistemom niske efikasnosti, vlastite javne politike kreira i sprovodi u specifičnom ambijentu reducirane suverenosti i niskog nivoa odgovornosti ključnih političkih institucija i drugih političkih subjekata. Takav politički ambijent pogoduje proliferaciji nacionalističke, konfliktne i antiustavne retorike i prakse, što svoju kulminaciju doživaljava u periodu predizborne kampanje. Nedovršen zakonodavni izborni okvir, svjesna opstrukcija međunaronodnih izbornih standarda i domaće legislative od strane većine političkih subjekata, visok nivo utjecaja političkih i ekonomskih centara moći na rad medija, nedovoljan broj nezavisnih medija, nerazvijeno civilno društvo, te politizirane i podkapacitirane institucije nadležne za sprovođenje i monitoring izbornog procesa, značajni su razlozi odsustva volje kandidata za ustavnim, zakonskim i etičkim ponašanjem tokom predizborne kampanje. Posljedica navednenog jeste da je predizborna kampanja većine političkih subjekata uglavnom negativistička, ne fokusira se na elementarna pitanja životnog standarda i prioritetne izazove države i društva (poput nužnih ustavnih reformi, euro-atlantskih integracija, strukturalnih ekonomsko-socijalnih reformi, visoke nezaposlenosti, itd.), već na međusobna sukobljavanja, potenciranje krupnih političkih i statusnih pitanja entiteta i konstitutivnih naroda, zatim na partikularnu etno-nacionalističku retoriku, između ostalog negiranjem ustavnih i historijskih činjenica, te na međusobno neutemeljeno diskreditiranje. Krajnji ishod, primarno zahavljujući ulozi masovnih medija, jeste generiranje atmosfere straha i nacionalne homogenizacije, uz istovremeno skrivanje stvarnih ideoloških, političkih, ekonomskih i drugih centara moći, čiji interes i ciljevi perpetuiraju etno-matricu i/ili održavaju status quo.   

Abstract
Bosnia and Herzegovina, as a postconflict and transitional country with sui generis political system of low efficiency, creates and conducts its politics in a specific ambient of reduced sovereignty and responsibility of domestic institutions and other political subjects. Such political ambient is suitable to proliferation of nationalistic, confrontational and anti-constitutional rhetoric and practices, which reach its peak during period of pre-election campaigns. Unfinished legislative election framework, purposeful obstruction of international election standards and domestic legislative on behalf of most of political subjects, deficiency of professional and independent media, undeveloped civic society, and politicized and undercapacitated institutions which are involved with subject of regularity of the election process, are the reason for lack of candidate's will for constitutional, legislative and ethical behavious during pre-election campaign. Due to this, pre-election campaign of most of political subjects is mainly negative, and not focused on elementary questions of standard of living and priority challenges of state and society (necessary constitutional reforms, Euro-Atlantic integrations, structural economic reforms, unemployment etc.), but on mutual confrontations, stress on big political questions of the status of entities and constituent nations, then on nationalistic rhetorics of negating consitutional and historical facts, and on mutual ungrounded discreditation, which genera-tes atmosphere of fear, national homogenization and searching of the culprit for bad situ-tation in society, inside of other national corpus, and not among own political represent-tatives. 

UVOD


Imajući u vidu činjenicu da su prvi demokratski i višestranački izbori u Bosni i Hercegovini (BiH) održani 1990. godine, kao i da su država i društvo pet decenija bili pod socijalističkim/komunističkim političkim režimom, današnja BiH nalazi se u poziciji rane demokratije ili tranzicijske demokratske zemlje. Proces demokratske tranzicije označava promjenu režima iz autoritarnog političkog sistema u liberalnu parlamentarnu demokratiju. Međutim, danas se mnoge zemlje nalaze u “stanju mirovanja” jer su pozicionirane u tzv. „sivoj zoni“ između mogućnosti da funkcioniraju kao autoritarni režim i liberalalni demokratski sistem (Sorensen, 2008: 55). Na ovaj način, veliki broj zemalja iz ove kategorije dugi niz godina karakterizira semidemokratski ili semiautoritarni politički sistem. Također, zemlje iz sive zone karakteriziraju četiri bitne osobine. Prvo, iako ove zemlje organiziraju povremene demokratske izbore, ne znači i da su iste demokratski uređene u nekim drugim potrebnim aspektima. Drugo, iako takve zemlje posjeduju određene demokratske instrumente iste su obično države bez svih potrebnih institucija za organiziranje i implementaciju državnih politika. Treče, jake elite dominiraju procesima odlučivanja gdje postoji samo ograničen prostor za djelovanjem ostatka društva. I četvrto, iako limitiran, proces masovnih mobilizacija je jak, što donekle može i pomoći jačanju demokratskih koraka. 


Iako je ostvaren određeni demokratski napredak, BiH se još uvijek nalazi u grupi tranzicijskih zemalja koje karakterizira tzv.“hibridni režim”, kao što je naveo i Freedom House u svome istraživanju. Na primjer, prema podacima koje nudi Freedom House, BiH je do sada bilježila konstantan nedostatak demokratije u toku cijele posljednje decenije, bilježeči “demokratski rezultat” od 4.18 u 2009. godini na skali gdje 1 predstavlja najveći mogući rezultat, dok 7 predstavlja najniži rezultat (vidjeti Tabelu 1.). BiH je pozicionirana u grupi sa tranzicijskim zemljama ili hibridnim režimima, koji su vrlo često u literaturi političkih nauka poznatiji kao “izborni autoritarizam” (Schedler, 2006: 4). 


Također, nivo dostignute demokratizacije možda se u najboljoj mjeri demonstrira u toku predizbornih kampanja kada politički oponenti, medijiske kuće, nevladine organizacije, interesne skupine koriste razne metode kako bi ostvarili svoj politički cilj. Vrlo često u toku preizborne utrke medijski subjekti izlaze izvan predviđenih zakonskih, profesionalnih i etičkih standarda unutar demokratskog medijskog prostora, pri čemu u svome izvještavanju ne slijede temeljna načela pravičnosti, uravnoteženosti i nepristrasnosti. Također, dosadašnja praksa pokazuje da su predizborna predstavljanja političkih subjekata i njihovih predstavnika u velikoj mjeri obilježeni govorom mržnje prema drugim nacijama i politikim protivnicima, širenjem konfliktne atmosfere, mješanje u rad izvršnih organa, nepristojnim rječnikom i sličnim oblicima nedemokratske interakcije. U tom konktekstu, istraživačko pitanje oko kojeg će se koncentrirati diskusija ovoga rada je: U kolikoj mjeri su politički subjekti i njihovi politički predstavnici u toku predizborne kampanje za Opće izbore 2010. godine ponašali se u skladu sa demokratskom  političkom kulturm na taj način poštujuči obaveze kandidata za etičkim ponašanjem unutar javnog diskursa?

Tabela 1. Rejting za zemlje u tranziciji i ostvareni rezultat (BiH)



Metodološka perspektiva 

Tekst u nastavku predstavlja sažetak istraživanja
 sprovedenog tokom perioda 01.06. – 01.11. 2010. vođenog od strane Centra civilnih inicijativa (CCI). Svrha istraživanja bila je da se, po prvi put u BiH, izvrši monitoring predizborne retorike ključnih političkih subjekata u BiH i to unutar sadržaja najutjecajnijh medija s jedne strane, i predizborne retorike unutar institucija vlasti i ukupnog javnog diskursa s druge strane. 
Objekti monitoringa su bile 9 vodećih političkih stranaka koje su većinski participirale u institucijama vlasti u BiH u periodu 2006. - 2010. i/ili su im ispitivanja javnog mnjenja u prvoj polovini 2010. godine davala izglednu šansu da će u toj poziciji biti nakon Općih izbora u oktobru 2010. Te stranke su: SDA, SNSD, SBiH, SDS, PDP, SDP BiH, SBB, HDZ BiH, HDZ 1990. Posredno, objekti monitoringa bili su i najutjecajniji elektronski i štampani mediji, njih 11 čiji je način izvještavanja (citiranje, interpretiranje i tumačenje) o potezima i retorici stranačkih predstavnika dao dodatni sadržaj istraživanju. Takođe, istraživanje je podrazumjevalo i monitoring zasjedanja najviših zakonodavnih organa (državnog i entitetskih parlamenata) čime je praćena politička retorika i parlamentarna praksa izabranih predstavnika unutar ovih institucija. Konačno, istraživanje je podrazumjevalo i monitoring većine centralnih predizbornih skupova navedenih stranaka, što je bio dodatni izvor verfikacije rezultata istraživanja.
Imajući u vidu predmet istraživanja, tj. monitoring i evaluaciju poštivanja obaveza kandidata za etičkim ponašanjem tokom izbornog procesa, i to unutar medijskog prostora, zakonodavnih institucija i javnog diskursa, metodologija istraživanja oslanja se na standardne metode empirijskih istraživanja, a primarno na analizu sadržaja (medijskih objava i javnog diskursa), te na komparativni metod i desk analizu. 
Takođe, s obzirom na predmet istraživanja konsultirane su domaće i međunarodne norme dobre prakse medijskog izvještavanja i vođenja predizborne kampanje. Bosna i Hercegovina je 2002. godine postala članica Vijeća Evrope, čime se obavezala da će svojim kapacitetima i legislativnim mogućnostima štititi, snažiti i promovirati demokratske vrijednosti u zemlji. Također, kao članica Vijeća Evrope, BiH je prihvatila da praktikuje i nalaže profesionalne i etičke standarde u vlastitom medijskom prostoru. BiH se obavezala na sprovođenje mjera kojima bi se omogućilo da mediji u zemlji, u svom izvještavanju, slijede temeljna načela pravičnosti, uravnoteženosti i nepristrasnosti. 

Stoga, jedan od glavnih zadataka ove analize bio je uvid u to koliko se ovi međunarodni i domaći kodeksi primjenjuju i poštuju od strane političkih predstavnika i medijskih aktera u toku izbornog procesa. 

U tom smjeru, određeno je nekoliko fundamentalnih varijabli kojima je mjerena negativna predizborna retorika, i to u tri segmenta: 

1. Press clipping – sadržaj medijskog izvještavanja;

2. Monitoring retorike unutar najviših zakonodavnih organa (Parlamentarna skupština BiH i parlamenti entiteta);

3. Monitoring retorike na  predizbornim skupovima političkih stranaka.
Najveći dio analize odnosi se na sadržaj medijskog prostora. Jedinica analize definirana je kao jedan prilog. Pod prilogom se podrazumjeva samostalna sadržajna cjelina, površina ili TV objava koja obuhvata osnovni tekst, naslov, podnaslove, eventualne slikovne dodatke i bjeline među stupcima. Analizirale su se objave u dnevnim novinama i TV kanalima koje su sadržavale slijedeće elemente negativne retorike:

o Govor mržnje prema drugim: 1) nacijama, 2) rasama, 3) religijama, 4) političkim protivnicima, 5) predstavnicima druge seksualne orijentacije i 6) drugim ljudima uopšte;

o Širenje konfliktnih vrijednosti (podsticanje konflikta i pravljenje konfliktne atmosfere putem optužbi, sarkazma, ironije i sl. – prema neistomišljenicima, političkim protivnicima – nasuprot saradnji, dijalogu, koheziji);

o Širenje partikularnog utilitarizma (maksimiziranje valstitog zadovoljstva i/ili interesa pojedinaca ili grupa, takmičenje, neskromnost - nasuprot solidarnosti, moralu, aktivizmu);

o Prejudiciranje i mješanje u rad izvršnih organa (široke i negativne  interpretacije, pitisci, nepotpune ili netačne informacije, itd.);

o Neobjektivnost (nedavanje prostora drugim stranama);

o Nepristojan rječnik (vulgarnosti, sleng i sl.).

NORMATIVNI OKVIR PREDIZBORNE KAMPANJE
Zakonski okvir igra vrlo važnu ulogu u organiziranju i regulaciji medijskog prostora u smjeru profesionalnog, etičkog, nepristrasnog i tačnog izvještavanja, a posebno u vrijeme predizbornih kampanja. Prije svega, Izborni zakon BiH predstavlja osnovni normativni okvir koji u značajnoj mjeri regulira i određuje profesionalne i etičke standarde vođenja prdizborne kampanje, kao i medijskog izvještavanja u toku izbornog procesa.

Izborni zakon BiH je donesen 2001. godine kako bi domaći organi mogli preuzeti punu odgovornost za organiziranje i nadgledanje izbornog procesa u BiH, poslije dugogodišnje prakse organiziranja izbora od strane međunarodnih organizacija, na čelu sa OSCE-om. Prema pravilima ponašanja u izbornoj kampanji, političke stranke, koalicije, liste nezavisnih kandidata i nezavisni kandidati imaju pravo i obavezu voditi izbornu kampanju u mirnom okruženju, organizirati i održavati javne skupove na kojima mogu slobodno iznositi svoje stavove i partijske programe, te štampati i dijeliti plakate, postere i druge materijale u vezi sa izbornom kampanjom.
 

Također, u svome poglavlju 16, koje regulira dužnosti medija u izbornoj kampanji, Izborni zakon BiH nalaže da mediji u BiH pravedno, stručno i profesionalno prate izborne aktivnosti uz dosljedno poštivanje novinarskog kodeksa i opšteprihvaćenih demokratskih principa i pravila, posebno osnovnog principa slobode izražavanja.

Izborni zakon BiH, a posebno njegovo poglavlje 16, igra vrlo važnu ulogu u regulaciji djelovanja medijskih aktera u toku predizbornog izvještavanja. Prema ovom zakonu moguće je utvrditi koliko se unutar medijskog prostora u BiH poštuju principi poštenog, nepristrasnog i sveobuhvatnog informiranja građana u okviru predizbornog programa medija. 

CIK je zadužena za organiziranje i reguliranje izbornog procesa u cijeloj zemlji. Uloga CIK-a je od suštinske važnosti za uspješan sveukupni proces demokratizacije u BiH i izgradnju slobodnog društva koje se čvrsto oslanja na temeljne međunarodne demokratske norme i principe. CIK je državno tijelo čiji je zadatak donošenje važnih odluka o provedbi Izbornog zakona BiH, tri zakona o sukobu interesa i Zakona o finansiranju političkih stranaka, kao i provjera kandidata za javne funkcije. Stoga, ova državna institucija igra presudnu ulogu u očuvanju odgovornosti nosilaca javnih funkcija, transparentnosti i zakonitosti finansiranja političkih stranaka i organiziranju slobodnih i poštenih izbora. 

Regulatorna agencija za komunikacije (RAK) je druga ključna institucija za sprovođenje pozitivnih propisa u predizborno vrijeme. RAK je odredio profesionalna pravila i propise u oblasti elektronskih medija izgrađene na fundamentalnim principima zaštite prava na slobodu izražavanja, prava na istinu, prava na informaciju, te evropskim profesionalnim kodeksima novinarstva. RAK ima obavezu da izdaje dozvole za područja emitiranja i telekomunikacija na otvoren i pravedan način, te unapređuje najviše nivoe profesionalizma i poslovne održivosti zajednica operatora telekomunikacija i elektronskih medija u BiH.

RAK je nadležan organ koji prati rad i emitiranje sadržaja elektronskih medija u kontekstu njihovog izvještavanja u vrijeme predizborne kampanje. Stoga, mjesec dana prije zvaničnog početka predizborne kampanje, RAK elektronskim medijima šalje podsjetnik u vezi njihovih obaveza u toku izbornog procesa. Također, RAK ima nadležnost i obavezu da odredi sankcije za one elektronske medije za koje se ustanovi da su prekršili određene propise i pravila koje je prethodno ova agencija ustanovila.
IZBORI, DEMOKRATIZACIJA I PREDIZBORNA RETORIKA 
Održavanje slobodnih i demokratskih izbora predstavlja vrlo značajan i možda presudan momenat u razvoju demokratski organiziranih zemalja, gdje građani imaju priliku da svojom voljom i odlukom izaberu vlastite političke predstavnike. Međutim, vrlo često politički predstavnici upotrebljavaju vrlo negativnu, neetičnu i/ili destruktivnu retoriku prema svojim izbornim rivalima, čak i prema biračima, što znatno šteti izgradnji demokratskog ambijenta u cijelom društvu. U mnogim demokratskim društvima monitoring povezan s etičkim ponašanjem političkih subjekata i njihovih kandidata u toku izborne kampanje, postaje ustaljena i vrlo rasprostranjena praksa koju vrše državne ili nezavisne agencije, nevladine organizacije i različite međunarodne organizacije i institucije. 

Uzimajući u razmatranje činjenicu da je bosanskohercegovačko društvo skoro pet decenija funkcioniralo pod komunističkim režimom, koji je u obimnoj mjeri degradirao i ciljano kočio razvoj demokratske kulture i otvorenog političkog dijaloga, današnji javni diskurs u kojem djeluju politički akteri u državi, javlja se kao poseban predmet istraživanja. Stoga, istraživanja i monitoring vezan za etičko ponašanje političkih stranaka u predizbornom razdoblju predstavlja dobar korak ka izgradnji uspješnijeg i koherentnijeg društva. 

CIK je zadužena za organiziranje izbornog procesa i reguliranje izbornih pitanja u cijeloj zemlji i na svim nivoima vlasti. Ova državna institucija igra presudnu ulogu u očuvanju odgovornosti nosilaca javnih funkcija, transparentnosti i zakonitosti finansiranja političkih stranaka i organiziranju slobodnih i poštenih izbora. Svojim aktivnostima i postupcima CIK gradi ili pak degradira povjerenje građana BiH u cijeli izborni proces. Stoga, uloga CIK-a je od suštinske važnosti za uspješan sveukupni proces demokratizacije u BiH i izgradnju otvorenog i slobodnog društva, koje se čvrsto oslanja na temeljne međunarodne demokratske norme i principe. 

Imajući u vidu postratni javni diskurs u Bosni i Hercegovini obilježen vrlo sporim razvojem zdrave i pozitivne demokratske komunikacije između političkih subjekata, monitoring vezan za etičko ponašanje političkih stranaka u predizbornom razdoblju, nameće se kao vrlo značajan imperativ za nezavisno i dubinsko istraživanje od strane nezavisnih i nevladinih tijela. Osim toga, višegodišnje kontinuirano postojanje i rasprotranjenost negativne nacionalističke i često militantne retorike između političkih stranaka u BiH, predstavlja poseban razlog za monitoringom etičkog ponašanja političkih subjekata u toku izborne kampanje, primarno kroz javni diskurs kojeg formiraju mediji. 

Od velike je važnosti napomenuti presudnu ulogu koju imaju medijske kuće u procesu prenošenja i distribucije informacija široj javnosti i kreiranju demokratske svijesti građana. Drugim riječima, u demokratskim društvima mediji predstavljaju krucijalan komunikacijski kanal između političkih subjekata i građana/birača. Također, mediji igraju vrlo značajnu ulogu u informiranju javnog mnijenja u toku predizbornog razdoblja, o ponuđenim stranačkim programima, strategijama i kandidatima političkih subjekata na izbornom tržištu. Potrebno je da mediji, posebno oni javni, svoja izvještavanja temelje na istinitim, preciznim i objektivnim informacijama i činjenicama, na nepristrasan i neutralan način bez favoriziranja nekog političkog subjekta. Mediji su dužni da poštuju temeljne profesionalne standarde etičkog izvještavanja, koji su bazirani na međunarodnim konvencijama i domaćim normativnim aktima. U demokratskim društvima mediji trebaju biti pozicionirani na ekvidistanci spram svih političkih partija, jer samo na taj način mogu ispuniti ulogu koja im je namijenjena. U nedostatku objektivnih i nepristrasnih medijskih izvještaja u toku predizborne kampanje, proces demokratizacije u jednom društvu postaje “nemoguća misija”. Stoga, imajući u vidu ogroman ili čak presudan značaj medija u formiranju javnog mnjenja, te izbornih odluka građana, neminovno je uraditi opsežan monitoring medijskog izvještavanja o aktivnostima političkih predstavnika u toku izbornog perioda. 

Značajan broj nezavisnih agencija kao i domaćih nevladinih organizacija sprovodio je različite vrste monitoringa ponašanja političkih i/ili medijskih subjekata u toku predizbornog perioda za Opće izbore u BiH 2010. godine. Nezavisna istraživanja, te monitoring aktivnosti političkih subjekata i medijskih kuća, mogu svojim analizama i postignutim rezultatima u značajnoj mjeri doprinijeti razvoju demokratskog društva u budućnosti. Nadalje, ovakva istraživanja mogu ponuditi dosta jasniju i egzaktniju predstavu građanima o sadržaju predizborne retorike njihovih političkih predstavnika. I sami politički predstavnici mogu kroz ovakve analize shvatiti prednosti i nedostatke u svojim političkim predstavljanjima i javnim suočavanjima sa svojim političkim oponentima, što može doprinijeti izgradnji pozitivnijih i demokratičnijih smjernica i strategija u njihovom budućem političkom angažmanu. Na kraju, ali ne i manje bitno, nezavisna istraživanja i monitoring rada medija mogu značajno pomoći medijskim djelatnicima da svoj profesionalni rad zasnivaju na visokim etičkim standardima i vrijednostima. Stoga, povećana posvećenost i fokusiranje različitih organizacija na monitoring političkih subjekata i medija u toku izborne kampanje može svojim stručnim analizama i ponuđenim smjernicama i preporukama u značajnoj mjeri utjecati na brži i stabilniji proces demokratizacije bh. društva u cjelini. 

PREGLED REZULTATA PRAĆENJA MEDIJSKIH OBJAVA

Kao što je prethodno opisano, prvi od tri segmenta unutar kojih su praćene varijable ovog istraživanja, bio je segment medijskih objava, tj. press clipping. Press clipping je vršen analizom sadržaja 5 najtiražnijih dnevnih novina (Dnevni Avaz, Oslobođenje, Glas Srpske, Blic, Večernji list), te 6 TV stanica (BHT, FTV, RTRS, HAYAT, ATV, BN) i to u periodu 01.06.- 05.10.2011. godine.

Ukupan broj zabilježenih priloga u novinama koji u svom sadržaju spominju neku od navedenih političkih stranaka ili njihovih predstavnika u konotaciji elemenata negativne retorike, u periodu od 01.06. do 05.10.2010.godine, iznnosio je 813, pri čemu je analizirano ukupno preko 10.000 priloga. 

GRAFIKON 1: Procentualno izražena zastupljenost priloga u dnevnim novinama koji sadrže 

neki od elemenata negativne retorike

Analizirane dnevne novine se u priličnoj mjeri međusobno razlikuju po broju priloga. Najviše objavljenog sadržaja sa elementima negativne retorike odnosi se na Dnevni avaz sa 32,6% (265 priloga), Oslobođenje sa 30,7% (250 priloga), Glas Srpske sa 18,0% (146 priloga), Euro blic sa 12,3% (100 priloga) i Večernji list sa 6,4% (52 priloga).

Slijedeći dio analize odnosi se na sadržaj, odnosno zastupljenost pojedinačnih elemenata negativne retorike unutar priloga u dnevnim novinama.

GRAFIKON 2: Uporedni prikaz broja i vrste priloga sa sadržajem negativne retorike u dnevnim novinama

Navedeni kvantitativni pokazatelji govore da je, u periodu od 01.06.do 05.10.2010. godine, u predizbornoj kampanji u Bosni i Hercegovini u dnevnim novinama objavljeno najviše priloga okarakteriziranih kao »Širenje konfliktnih vrijednosti«. 

Odnos broja priloga  sa izjavama/prenesnim izjavama o političkim strankama i njihovim političkim predstavnicima i broja priloga sa komentarima novinara/urednika ukupno u dnevnim novinama je u slijedećem omjeru: 589 izjava/prenesenih izjava u obliku citata, naspram 224 autorska teksta ili stajališta novinara ili urednika. 

GRAFIKON 3: Odnos broja priloga  sa izjavama/prenesnim izjavama o političkim strankama i njihovim predstavnicima i broja priloga sa komentarima novinara/urednika

Slijedeća tabela prikazuje odnos broja priloga sa izjavama/prenesnim izjavama o političkim strankama i njihovim predstavnicima i broja priloga sa komentarima novinara/urednika po dnevnim novinama.

	Dnevne novine

	Izvor retorike
	Dnevni avaz
	Oslobođenje
	Večernji list
	Glas Srpske
	Euro blic

	Retorika POLITIKE (Izjave/prenesene izjave)
	86
	107
	39
	94
	69

	Retorika MEDIJA (komentari/feljtoni)
	75
	68
	3
	13
	6


TabEla 2: Odnos broja priloga  sa izjavama/prenesnim izjavama o političkim strankama i njihovim predstavnicima i broja priloga sa autorskim komentarima novinara/urednika, unutar dnevnih novina
Zastupljenost svih stranaka unutar priloga koji sadrže elemente negativne retorike u dnevnim novinama prikazana je u tabeli koja slijedi:

	Dnevne novine

	Političke stranke
	Dnevni avaz
	Oslobođenje
	Večernji list
	Glas Srpske
	Euro blic

	SDA
	94
	28
	6
	14
	9

	SBIH
	54
	23
	2
	7
	3

	SDP
	21
	21
	10
	16
	4

	SBBBIH
	24
	12
	1
	2
	0

	HDZ BIH
	14
	26
	13
	7
	5

	HDZ 1990
	4
	14
	11
	1
	3

	SNSD
	45
	96
	11
	57
	55

	PDP
	13
	21
	1
	21
	25

	SDS
	14
	24
	1
	16
	24


TabEla 3: Zastupljenost svih stranaka unutar priloga koji sadrže elemente negativne retorike u dnevnim novinama

GRAFIKON 4: Zastupljenost stranaka unutar priloga koji sadrže elemente negativne retorike u dnevnim novinama

Najveći broj objavljenih priloga koji sadrže elemente negativne retorike odnosi se na političku stranku SNSD. Ukupan broj priloga koji sadrže elemente negativne retorike i koji se odnose na SNSD je 264, zatim SDA - 151, SBiH - 89, PDP - 81, SDS - 79, SDP - 72, HDZ BiH - 71, SBBBiH – 39 i HDZ 1990 – 34 priloga.

Slijedeći dio analize odnosi se na usmjerenost retorike prema političkim strankama, kao i njihovim predstavnicima unutar objavljenih priloga. 

GRAFIKON 5: Broj priloga koji sadrže elemente negativne retorike usmjerenih ka pojedinim političkim strankama

             Najveći broj priloga koji sadrži elemente negativne retorike, generiran od strane medija, usmjeren je ka političkoj stranci SNSD  sa 110 priloga,  SDA - 85, SBiH - 44 i HDZ BiH sa 15 priloga.

Usmjerenost međustranačke retorike prikazana je u nastavku.

GRAFIKON 6:  Broj priloga koji sadrže elemente negativne retorike, a koji potiču od političkih stranaka

            Najveći broj priloga koji sadrže elemente negativne retorike potiče od SNSD-a - 115, HDZ-a BiH - 42, SDA - 16 i SBiH - 12. Pojedinčano po liderima, najveći broj priloga koji sadrže elemente negativne retorike potiče od Milorada Dodika (SNSD) - 77, Dragana Čovića (HDZ BiH) 20, Fahrudina Radončića (SBB BiH) 16, Mladena Ivanića (PDP) 10.

Tabela u nastavku daje pregled priloga sa elementima negativne retorike, usmjerenih ka liderima političkih strranaka, a koji potiču od novinara/urednika.

	Dnevne novine

	
	Dnevni avaz
	Oslobođenje
	Večernji list
	Glas Srpske
	Euro blic

	F. Radončić 
	0
	4
	0
	0
	0

	H. Silajdžić
	30
	6
	0
	11
	0

	D. Čović

S. Tihić
	1

18
	6

2
	0

1
	0

1
	0

0

	M. Dodik
	22
	48
	1
	0
	1


TabEla 4: Broj priloga koji sadrže elemente negativne retorike usmjerenih ka pojedinim predstavicima političkih stranaka, a koji potiču od novinara/urednika

ZASTUPLJENOST PRILOGA SA ELEMENTIMA NEGATIVNE RETORIKE NA TV STANICAMA
Ukupan broj zabilježenih priloga koji u svom sadržaju spominju neku od pomenutih političkih stranaka ili njihovih predstavnika u konotaciji elemenata negativne retorike u periodu od 01.06. do 05.10.2010.godine iznosi 106, pri čemu je analizirano preko 1000 priloga.  

TV stanice se međusobno razlikuju po broju priloga. Najviše objavljenog sadržaja koji u sebi sadrži neke od elemenata negativne retorike odnosi se na RTRS sa 32%, FTV sa 20%, ATV sa 19%, BHT 18% i Hayat 11%. Sljedeći dio analize odnosi se na sadržaj, odnosno zastupljenost svih elemenata negativne retorike unutar priloga sa TV stanica. Zastupljenost svih elemenata negativne retorike unutar TV priloga, prikazan je u tabeli u nastavku.

GRAFIKON 7: Procentualno izražena zastupljenost priloga koji 

zadovoljavaju neki od elemenata negativne retorike, na TV stanicama

	
	TV stanica

	Kategorija negativne retorike
	BHT 
	FTV
	RTRS
	HAYAT
	ATV
	BN

	Govor mržnje
	0
	0
	2
	0
	0
	0

	Širenje konfliktnih vrijednosti
	3
	4
	15
	1
	11
	7

	Širenje part. utilitarizma
	8
	13
	6
	5
	6
	2

	Prejudiciranje
	1
	2
	4
	1
	7
	3

	Neobjektivnost
	3
	0
	0
	0
	0
	0

	Nepristojan riječnik
	1
	0
	4
	0
	6
	1

	
	
	
	
	
	
	


TabEla 5: Broj priloga sa sadržajem negativne retorike

GRAFIKON 8:  Broj priloga sa sadržajem negativne retorike na TV stanicama 

U skladu s navedenim,  u periodu 01.07. -  05.10.2010. godine, u predizbornoj kampanji na odabranim TV stanicama, objavljeno je najviše priloga sa elementima »Širenja konfliktnih vrijednosti«
. 

             Sumarno posmatrano, uočljivo je da se najviše priloga objavljenih u printanim i elektronskim medijima koji sadrže neke od elemenata negativne retorike odnosi na Savez nezavisnih socijaldemokrata. (SNSD), kao i na lidera ove stranke Milorada Dodika. Ovo je slučaj i sa izjavama samih predstavnika SNSD-a, ali i sa novinarskim komentarima, što dovodi do zaključka da je ova stranka i njen lider generirao i najviše negativnih izjava i najviše negativnih reakcija drugih političkih stranaka i novinara. Od ostalih stranaka i njihovih predstavnika, s najviše pominjanja u negativnom kontekstu, možemo izdvojiti Stranku za Bosnu i Hercegovinu (SBiH) i njenog predsjednika Harisa Silajdžića, te Hrvatsku demokratsku zajednicu (HDZ) i njenog predsjednika Dragana Čovića. 

            PREDIZBORNA RETORIKA UNUTAR ZAKONODAVNIH ORGANA
Drugi segment monitoringa, kako je prethodno opisano, bilo je praćenje rada najviših zakonodavnih organa u BiH, na nivou države i entiteta.

Predizborna kampanja, neformalno je prvenstveno započeta unutar zakonodavnih organa (Paralementa BiH i entitetskih parlamenata). Iako nije zabilježen veliki broj narušavanja Kodeksa ponašanja ili Poslovnika o radu zakonodavnih tijela, visok nivo konfliktne retorike, niska efikasnost rada i medijski senzacionalizam obilježili su nekoliko predizbornih mjeseci monitoringa zakonodavnih organa. Od 01.06. do 05.10 održano je 19 sjednica i to: 

· 8 sjednica oba doma Paramentarne skupštine BiH; 

· 7 sjednica oba doma Parlamenta Federacije BiH;

· 4 sjednice Narodne skupštine RS.

Unutar Parlamentarne skupštine BiH, uglavnom nije bilo bilo tzv. incidentnih situacija ili grubljeg narušavanja Poslovnika o radu, te Kodeksa ponašanja zastupnika/delegata PSBiH. Naravno, tokom cijelog perioda, bila je vidljiva pojačana predizborna retorika, koja je u nekoliko instanci prijetila i krupnijim posljedicama na rad Parlamenta. Uobičajena pojava bila je retoričko sukobljavanje stranaka iz različitih entiteta i s različitim nacionalnim predznakom, a veliki broj zakona i drugih odluka bivali su predstavljeni vitalnim nacionalnim interesima i nisu dobili potrebnu podršku parlamentaraca, što je onda poslužilo za nastavak obračuna putem medija. Slična situacija obilježila je i nekoliko predizbornih mjeseci rada Parlamenta FBiH, dok je zbog stabilne skupštinske većine i pro-vladine orjentacije vodećih medija u RS, ova dijalektika u ovom entitetu gotovo izostala.

Podaci iz monitoringa rada institucija ponovo ukazuju da iste stranke i pojedinci čija je negativna retorika obilježila medijski diskurs, prednjače i u retorici unutar zakonodavnih organa – mada s manjim intenzitetom i reduciranim sadržajem, primarno zbog poslovničkih ograničenja i sporadičnog poštivanja Kodeksa ponašanja. 

RETORIKA PREDIZBORNIH SKUPOVA
Iako je negativna retorika bila zastupljena manje nego u prethodnim predizbornim kampanjama, nesumnjivo je da su stranke igrale prljavo u prikupljanju glasova. Kritike političkih neistomišljenika bile su vrlo prizemne i ponekad su išle čak i na račun fizičkog izgleda kandidata. Nasuprot inventivnosti i studioznom pristupu kojeg su pojedine nevladine organizuacije pokazale u predizborno vrijeme s ciljem motiviranja glasača da izađu na izbore – političke partije pretežno su ostale na ponovljenim frazama, neargumentiranim obećanjima o prosperitetu, te svakako negativnoj retorici. Tokom predizborne kampanje, lideri su najmanje govorili o evropskim integracijama, a predizborni skupovi bili su mjesto najprljavijeg rječnika, najmanje civilizirane kritike političkih oponenata, te najeklatantnijih primjera govora mrženje i širenja konfliktnih vrijednosti. Zabilježeni istupi nekih političkih predstavnika govore u prilog tezi da je terenski rad, skriven od očiju masovnih medija, kritičke javnosti, domaćih ili stranih posmatrača, prostor za najprljaviji dio kampanje.

Podaci s terena ponovo ukazuju da iste stranke i pojedinci čija je negativna retorika obilježila medijski diskurs, prednjače i u retorici predizbornih skupova – u ovom slučaju sa ekstremno negativnim primjerima.


ZAKLJUČNA RAZMATRANJA I PREPORUKE 
Analizom sadržaja pet dnevnih novina i šest tv-stanica u periodu od 01.06.2010. do 05.10.2010. godine, u predizbornoj kampanji za Opće izbore u Bosni i Hercegovini, koji su održani 03.10.2010., pokušale su se utvrditi glavne osobine medijskoga praćenja politike u predizbornom razdoblju i glavne odlike političke retorike od strane kandidata u njihovoj predizbornoj kampanji. Objekti monitoringa bile su 9 političkih stranaka: SDA, SNSD, SBiH, SDS, PDP, SDP, SBB, HDZ, HDZ 1990. 

U retorici predstavnika političkih stranaka uglavnom nije preovladavala afirmativna retorika, zabilježeno je na stotine izjava i novinarskih komentara koje se mogu okarakterizirati negativnom predizbornom retorikom. Dio ukupne negativne ocjene predizborne kampanje odnosi se i na činjenicu da neki kandidati svoje kritike i negativnu retoriku nisu usmjeravali samo na političke konkurente nego i na cijele etničke grupe, narode, vjerske zajednice, međunarodnu zajednicu, medije, nevladine organizacije, ne-političke pojedince, itd.

 Nuđenje rješenja konkretnih problema gotovo je potpuno izostalo, a najzastupljenije su bile izjave u kojima su političari davali samo uopštena obećanja, pri čemu su neke od njih bile direktni atak na ustavni poredak, cjelovitost države, dvoentitetsko uređenje, itd. To ukazuje na činjenicu da se u aktuelnoj predizbornoj političkoj komunikaciji u Bosni i Hercegovini mogu prepoznati trendovi koji govore o "pakovanju politike", stvaranju "političkoga spektakla" i "medijskoj kolonizaciji politike".

Prosječna i generalna ocjena predizborne retorike, tj. obaveze kandidata za etičkim, ustavnim i zakonskim ponašanjem tokom predizborne kampanje, uglavnom je negativna. Količina zabilježenih medijskih objava sa elementima negativne retorike, zatim negativna retorika unutar najviših zakonodavnih organa, a posebno na predizbornim skupovima stranaka, u kombinaciji sa čestim negativnim novinarskim komentarima, u startu su predodredili negativnu kumulativnu ocjenu kampanje, nastupa političkih stranaka i samih kandidata.   

Ako se na ovaj spisak dodaju i postizborne afere zbog velikog broja nevažećih glasačkih listića, posebno u slučaju utrke za članove Predsjedništva BiH iz reda srpskog i bošnjačkog naroda, nepriznavanje dijela rezultata izbora od strane nekoliko relevantnih stranaka, niz uočenih anomalija u izbornom zakonu, kako u segmentu predizbornog, tako i u segmentu postizbornog procesa, itd., može se zaključiti da ukupni zakonodavni i praktični ambijent u BiH pogoduje razvoju anti-demokratskih, anti-pluralnih, anti-etičkih i anti-savremenih principa vođenja predizborene kampanje.

Nedovršen zakonodavni izborni okvir, svjesna opstrukcija međunaronodnih izbornih standarda i domaće legislative od strane većine političkih subjekata, visok nivo utjecaja političkih i ekonomskih centara moći na rad medija, nedovoljan broj nezavisnih medija, nerazvijeno civilno društvo, te djelimično politizirane i podkapacitirane institucije nadležne za sprovođenje i monitoring izbornog procesa, značajni su razlozi odsustva volje kandidata za ustavnim, zakonskim i etičkim ponašanjem tokom predizborne kampanje. 

Nadalje, uloga medija nakon okončane predizborne kampanje pokazale se presudnom. Često su mediji, posebno oni pod većom ili manjom kontrolom određenih političkih stranaka imali ulogu »pakovanja«, tj. »spinovanja« realnosti, bilo interpretacijom političkih odluka ili stavova, bilo interpretacijom ispitivanja javnog mnjenja u vezi s političkim preferencijama birača, bilo očiglednom negativističkom kampanjom protiv političkih rivala opcije kojoj je medij blizak. Može se čak reći da je veći dio negativne ocjene predizborne kampanje zasluga aktivne političke pozicije vodećih medija, koji su izborom tema, selekcijom sadržaja, izborom novinarskog stila, itd., ustvari imali dominantnu ulogu u kreiranju ukupne predizborne atmosfere. Ovo se posebno odnosi na aktivnu političku poziciju javnih emitera na nivou entiteta koji su vidljivo imali svoje izborne favorite. Time su mediji ustvari preuzeli ulogu »jastrebova« političkih stranaka, i za njih uradile najprljaviji dio posla, a u isto vrijeme utjecali na formiranje stavova javnosti, te na konačni ishod samih izbora.

Sumarno posmatrano, može se pobrojati nekoliko uočenih trendova, tj. generalnih zaključaka istraživanja:

· Društveno-politički sistem i ustavna struktura Bosne i Hercegovine ne doprinose i ne motiviraju političke stranke i duge subjekte na međusobnu saradnju, posebno na međuentitetskom novou, što se direktno održava na funkcionalnost državnih institucija i efikasnost najviših zakonodavnih i izvršnih organa. Ova nefunkcionalnost vidljiva je djelimično i u Federaciji BiH, zbog složenih višestranačkih koalicija, u kojima gotovo sve vladajuće stranke zbog neophodnih tzv. etničkih glasova mogu blokirati ili ucjenjivati i zakonodavne i izvršne organe;

· Postojanje institucije OHR-a reducira suverenitet domaće vlasti, pri čemu je vidljivo eskiviranje institucionalne i stranačke odgovornosti, što, pak, pogoduje međusobnim obračunima političkih koncepcija, stranaka i pojedinaca, čime se pravi pritisak na OHR da podrži jednu od strana. Bilo kakva odluka OHR-a (ili izostanak iste) biva kapitalizirana kao politički poen svih strana, pri čemu se sukobi produbljuju, društvo i država i dalje dezintegriraju, a politička elita ne snosi bilo kakve posljedice za generiranje ovakvog stanja. Čak naprotiv, predstavljajući se kao zaštitnici kolektivnih, etno-nacionalnih interesa, na izborima često bivaju nagrađeni povjerenjem birača.

· Nivo negativnih društvenih tendencija poput siromaštva, nezaposlenosti, korupcije, itd. pogoduje održavanju desničarske i populističke ideologije, pri čemu se krivica za ovako loše stanje u zemlji adresira oponentima iz drugog naroda, entiteta ili čak međunarodnoj zajednici.

· Izborni zakon i prateći zakonodavni okvir, kao i nadležne institucije, ne mogu odgovoriti pobrojanim izazovima, pri čemu su vidljive anomalije izbornog zakonodavstva, podkapacitiranost Izborne komisije, Regulatorne agencije za komunikacije, te drugih organa nadležnih za osiguravanje fer i poštenih izbora.

· Politički utjecaj na Izbornu komisiju, RAK, medije i nevladine organizacije postoji, iako je teško dokaziv, zbog zamršenog institucionalnog ambijenta, unutrašnjih opstrukcija, niskog interesovanja istražnih organa, itd. 

· Ukupni ambijent pogoduje i čak generira negativnu predizbornu kampanju i retoriku, a rijetki su slučajevi sankcioniranje takve prakse. Politički predstavnici svjesno atakuju na ustav  i zakone, generirajući nezadovoljstvo kod birača i potpirujući nacionalnu homogenizaciju i netrpeljivost među entitetima i narodima.

· Krajnje negativna predizborna retorika suprotna odredbama Izbornog zakona i drugih relevantnih domaćih i međunarodnih normi uobičajena je pojava, a mediji je čak koriste za generiranje senzacionalizma, atmosfere straha i obračuna sa političkih oponentima.

· Mediji igraju ključnu ulogu u predizbornoj kampanji, te je dosadašnja nedovoljno aktivna uloga RAK-a, pored iste takve uloge Izborne komisije, dijelom uzrokovala ovakvo stanje predizbornog procesa.

· Poslovnici o radu i Kodeksi ponašanja unutar najviših zakonodavnih organa, posebno tokom predizbornog perioda, često se krše bez adekvatne sankcije.

· Predizborni skupovi stranaka najčešće su mjesto najprljavije predizborne retorike, jer se isti ne smatraju medijskim istupima, a CIK i RAK poteze vuku samo po prijavi. Reakcija CIK-a ili RAK-a, kada i zaprime ovakve prijave, zbog složenih procedura ne može biti promtna, usljed čega često izostaju adekvatne i pravovremene sankcije za prekršioce zakona i pravila.

Posljedica navedneog jeste da je predizborna kampanja većine političkih subjekata uglavnom negativistička, ne fokusira se na elementarna pitanja životnog standarda i prioritetnih izazova države i društva (poput nužnih ustavnih reformi, euro-atlantskih integracija, strukturalnih ekonomsko-socijalnih reformi, visoke nezaposlenosti, itd.), već na međusobna sukobljavanja, potenciranje krupnih političkih i statusnih pitanja entiteta i konstitutivnih naroda, zatim na partikularnu etno-nacionalističku retoriku, između ostalog negiranjem ustavnih i historijskih činjenica, te na međusobno neutemeljeno diskreditiranje. Krajnji ishod, primarno zahavljujući ulozi masovnih medija, jeste generiranje atmosfere straha i nacionalne homogenizacije, uz istovremeno skrivanje stvarnih ideoloških, političkih, ekonomskih i drugih centara moći, čiji interes i ciljevi perpetuiraju etno-matricu i/ili održavaju status quo.   

Nakon svega navedenog, moguće je dati nekoliko preporuka, koje bi vodile poboljšanju postojećeg lošeg stanja, u kontekstu potrebe za poštenim i fer izborima, kao i etičkim ponašanjem kandidata u predizborno kampanji:

· Osigurati institucionalne mehanizme za sankcioniranje otvorenih ataka pojedinaca na ustavni poredak i zakonodvni okvir, u svrhu predizborne kampanje, ali i generalno;

· Osigurati kvalitativnu nadogradnju izbornog zakonodavstva kako bi se ispravile uočene anomalije, tj. kako bi predizborna kampanja u što većoj mjeri bila utemeljena na međunarodnim normama, fer, poštenog i etičkog vođenja kampanje;

· Osigurati zadovoljavajući kapacitet nadležnih institucija i organa za sprovođenje fer i poštenih izbora i zaštite ustavnog i zakonskog ambijenta;

· Osigurati neutralnu poziciju javnih emitera u predizbornom periodu, te što je moguće više korektnu i etičnu poziciju ostalih medija uključujući poštivanje temeljnih načela pravičnosti, uravnoteženosti i nepristrasnosti;

· Osigurati što viši nivo transparentnosti izbornog procesa, slobodnog učešća građana i nevladinih organizacija u iskazivanju građanskog aktivizma, te omogućiti i podržati nezavisni monitornig izbornog procesa kojeg mogu sprovoditi domaći građanski posmatrači i nevladine organizacije. 

